
A.L. 168 tal-2012

ATT DWAR L-EDUKAZZJONI
(KAP. 327)

Ir-Regolamenti tal-2012 biex jemendew ir-Regolamenti Ġenerali għar-
Rikonoxximenti Universitarji sal-Ewwel Grad 

BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar 
l-Edukazzjoni (Kap. 327), il-Kanċillier tal-Università ta’ Malta ppromulga dawn 
ir-regolamenti magħmula mis-Senat tal-Università ta’ Malta bis-saħħa tas-setgħat 
mogħtija lilu bl-artikoli 75 u 79 ta’ dak l-Att:

It-Titolu 

1.  Dawn ir-regolamenti jistgħu jissejħu bħala r-Regolamenti tal-2012 biex 
jemendaw ir-Regolamenti Ġenerali għar-Rikonoxximenti Universitarji sal-Ewwel 
Grad, u għandhom jinqraw u jinftiehmu bħala ħaġa waħda mar-Regolamenti Ġenerali 
għar-Rikonoxximenti Universitarji sal-Ewwel Grad tal-2004, ippubblikati bħala Avviż 
Legali 127 tal-2004, li minn hawn ’il quddiem jissejħu “ir-regolamenti prinċipali”.

L-Applikabilità 

2. Dawn ir-regolamenti għandhom japplikaw minn Ottubru 2012 ’il 
quddiem.

L-Emenda għar-regolament 71 tar-regolamenti prinċipali

3.  Minflok ir-regolment 71 tar-regolamenti prinċipali għandu jidħol dan li 
ġej:

“71.  Ir-riżultati miksuba matul is-sena li l-istudent ikun weħel fiha ma 
għandhomx jitqiesu għall-għoti tal-Grad u m’għandhomx jitniżżlu fir-rekord 
akkademiku tal-istudent, sakemm li:

(i)   fid-diskrezzjoni tal-Bord, l-istudenti reġistrati għal grad li jkun fih aktar 
minn Qasam ta’ Studju wieħed u li l-Marka Medja tas-Sena tkun ta’ mill-anqas 50%, 
jistgħu jitħallew iżommu l-kredti miksuba f’Qasam ta’ Studju li jkunu temmew 
b’suċċess.  F’dawn il-każijiet, il-Bord jista’ jew iħalli lill-istudent jirreġistra part-
time u jsegwi biss it-taqsimiet studju tal-Qasam ta’ Studju li jkun weħel minnu, jew, 
sakemm ikunu jippermettu r-restrizzjonijiet tal-orarju, iħalli lill-istudent jirreġistra 
wkoll għal xi taqsimiet studju ta’ livell ogħla fil-qasam/oqsma l-ieħor/l-oħra;

(ii)  fid-diskrezzjoni tal-Bord, l-istudenti reġistrati għal grad li jkun fih kemm 
komponenti kliniċi/prattiċi u kemm komponenti teoretiċi u li l-Marka Medja tas-Sena 
tagħhom tkun ta’ mill-anqas 50%, jistgħu jitħallew iżommu l-kredti miksuba fil-
komponent li jkunu temmew b’suċċess, iżda jkunu meħtieġa jirrepetu l-komponent 
kollu li jkunu weħlu minnu.”


